
ChinnamastAdhyAnam

છિન્નમસ્તાધ્યાનમ્

૧. પ્રત્યાલીઢપદાં સદૈવ દધતીં  છિન્નં શિરઃ કર્ત્રિકાં 
દિગ્વસ્ત્રાં સ્વકબન્ધશોણિતસુધાધારાં પિબન્તીં  મુદા ।
નાગાબદ્ધશિરોમણિં  ત્રિનયનાં હૃદ્યુત્પલાલઙ્કૃતાં
રત્યાસક્તમનોભવોપરિ દૃઢાં વન્દે જપાસન્નિભામ્॥ ૧॥
૨. દક્ષે ચાતિસિતા વિમુક્તચિકુરા કર્ત્રીં તથા ખર્પરમ્ ।
હસ્તાભ્યાં દધતી રજોગુણભવા નામ્નાપિ સા વર્ણિની  ॥
દેવ્યાશ્છિન્નકબન્ધતઃ પતદસૃગ્ધારાં પિબન્તી મુદા ।
નાગાબદ્ધશિરોમણિર્મનુવિદા ધ્યેયા સદા સા સુરૈઃ॥ ૨॥
પ્રત્યાલીઢપદા કબન્ધવિગલદ્રક્તં પિબન્તી મુદા ।
સૈષા યા પ્રલયે સમસ્તભુવનં ભોક્તું ક્ષમા તામસી॥
શક્તિઃ સાપિ પરાત્પરા ભગવતી નામ્ના પરા ડાકિની ।
ધ્યેયા ધ્યાનપરૈઃ સદા સવિનયં ભક્તેષ્ટભૂતિપ્રદા॥ ૩॥
૨. ભાસ્વન્મણ્ડલમધ્યગાં નિજશિરશ્છિન્નં વિકીર્ણાલકમ્ ।
સ્ફારાસ્યં પ્રપિબદ્ગલાત્સ્વરુધિરં વામે કરે બિભ્રતીમ્॥
યાભાસક્તરતિસ્મરોપરિગતાં સખ્યૌ નિજે ડાકિની-
વર્ણિન્યૌ   પરિદૃશ્ય મોદકલિતાં શ્રીછિન્નમસ્તાં ભજે॥ ૪॥
૩. સ્વનાભૌ નીરજં ધ્યાયામ્યર્ધં વિકસિતં સિતમ્ ।
તત્પદ્મકોશમધ્યે તુ મણ્ડલં ચણ્ડરોચિષઃ॥ ૫॥
જપાકુસુમસઙ્કાશં રક્તબન્ધૂકસન્નિભમ્ ।
રજસ્સત્વતમોરેખા યોનિમણ્ડલમણ્ડિતમ્॥ ૬॥
તન્મધ્યે તાં મહાદેવીં  સૂર્યકોટિસમપ્રભામ્ ।
છિન્નમસ્તાં કરે વામે ધારયન્તીં  સ્વમસ્તકમ્॥ ૭॥

પ્રસારિતમુખીં  દેવીં  લેલિહાનાગ્રજિહ્વિકામ્ ।
પિબન્તીં  રૌધિરીં  ધારાં નિજકણ્ઠવિનિર્ગતામ્॥ ૮॥
વિકીર્ણકેશપાશાં ચ નાનાપુષ્પસમન્વિતામ્ ।
દક્ષિણે ચ કરે કર્ત્રીં મુણ્ડમાલાવિભૂષિતામ્॥ ૯॥
દિગમ્બરાં મહાઘોરાં પ્રત્યાલીઢપદે સ્થિતામ્ ।
અસ્થિમાલાધરાં દેવીં  નાગયજ્ઞેપવીતિનીમ્॥ ૧૦॥
રતિકામોપરિષ્ઠાં ચ સદા ધ્યાતાં ચ મન્ત્રિભિઃ ।
સદા ષોડશવર્ષીયાં પીનોન્નતપયોધરામ્॥ ૧૧॥
૪. વિપરીતરતાસક્તૌ ધ્યાયામિ રતિમન્મથૌ ।
શાકિનીવર્ણિનીયુક્તાં   વામદક્ષિણયોગતઃ॥ ૧૨॥
દેવીગલોચ્છલદ્રક્તધારાપાનં પ્રકુર્વતીમ્ ।
વર્ણિનીં    લોહિતાં સૌમ્યાં મુક્તકેશીં  દિગમ્બરામ્॥ ૧૩॥
કપાલકર્ત્રિકાહસ્તાં   વામદક્ષિણયોગતઃ ।
નાગયજ્ઞેપવીતાઢ્યાં જ્વલત્તેજોમયીમિવ॥ ૧૪॥
પ્રત્યાલીઢપદાં વિદ્યાં નાનાલઙ્કારભૂષિતામ્ ।
સદા દ્વાદશવર્ષીયાં અસ્થિમાલાવિભૂષિતામ્॥ ૧૫॥
ડાકિનીં  વામપાર્શ્વે તુ કલ્પસૂર્યાનલોપમામ્ ।
વિદ્યુજ્જટાં ત્રિનયનાં દન્તપઙ્ક્તિબલાકિનીમ્ ॥ ૧૬॥
દંષ્ટ્રાકરાલવદનાં  પીનોન્નતપયોધરામ્ ।
મહાદેવીં  મહાઘોરાં મુક્તકેશીં  દિગમ્બરામ્॥ ૧૭॥
લેલિહાનમહાજિહ્વાં મુણ્ડમાલાવિભૂષિતામ્ ।
કપાલકર્ત્રિકાહસ્તાં   વામદક્ષિણયોગતઃ॥ ૧૮॥
દેવીગલોચ્છલદ્રક્તધારાપાનં પ્રકુર્વતીમ્ ।
કરસ્થિતકપાલેન ભીષણેનાતિભીષણામ્ ।
આભ્યાં નિષેવ્યમાણાં તાં કલયે જગદીશ્વરીમ્॥ ૧૯॥
ઇતિ છિન્નમસ્તાધ્યાનમ્॥

